
				இப்பக்கம் மெய்ப்பு பார்க்கப்படவில்லை
திருக்குறள் எளிய உரை அறம்

3. அன்பு உடைமை

(அன்புடன் வாழ்வது)

அன்பிற்கும் உண்டோ, அடைக்கும் தாழ்? ஆர்வலர் புன் கணிர் பூசல் தரும். 71 அன்பு என்பது ஒர் உணர்ச்சி, அதை மூடி மறைத்து விட முடியாது. ஒருவர் அன்பானவர் என்பதைப் பிறருடைய துன்பத்தைக் கண்டு, உள்ளம் நெகிழ்ந்து, கண் கலங்குவதே காட்டிவிடும். அன்பு இலார் எல்லாம் தமக்கு உரியர்; அன்பு உடையார் என்பும் உரியர், பிறர்க்கு. 72 அன்பு இல்லாதவர், எல்லாவற்றையும் தானே அனுபவிப்பார்: அன்பு உடையவர் தம் உடம்பையும் பிறருக்குத் தந்து உதவுவார் (உழைப்பை அளிப்பார்). ‘அன்போடு இயைந்த வழக்கு’ என்ப-'ஆர் உயிர்க்கு என்போடு இயைந்த தொடர்பு’. 73 அருமையான் உயிருக்கு, உடம்போடு இணைந்த தொடர்பானது அன்போடு இணைந்து வாழ்வதன் காரணமாக ஏற்படும் பயன் என்று கூறுவர்.

அன்பு ஈனும், ஆர்வம் உடைமை; அது ஈனும், ‘நண்பு’ என்னும் நாடாச் சிறப்பு. 74 அன்பு ஒருவரை ஒருவர் விரும்புகின்ற ஆசையை உண்டாக்குகிறது. அதனால், நட்பு என்னும் தொடர்பு ஏற்படுகிறது.

‘அன்புற்று அமர்ந்த வழக்கு’ என்ப-'வையகத்து இன்புற்றார் எய்தும் சிறப்பு.’ 75 அன்போடு வாழ்கின்றதனால் ஏற்படுகின்ற நன்மையே, உலகத்தில் இன்பத்தோடு வாழ்கின்றவர் அடைகின்ற பெருமை.

